
時事

四首

作者：藍仁　明

本作品收錄於《藍山集/卷02》

治國宜寛典，新民在市恩。

欲追三代盛，莫使一夫冤。

引善猶連茹，銷愆若救燔。

流傳千萬葉，端拱御乾坤。

久歎旌賢少，還聞剪惡多。

生材不易得，曠職欲如何。

進退皆由道，明良自有歌。

邦基百度舉，不獨壯山河。

列宿郎官位，嚴霜御史威。

銓衡須有見，負乘乃無譏。

經術存公正，刑章折是非。

地天交始泰，全欲慎先機。

昨日天恩及，生民解倒懸。

俘囚空在獄，羸老並歸田。

和氣當成歲，驕陽莫作愆。

叨逢雷雨解，喜動白頭年。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

